
Halltõs lij programstes čõnnõõttâm demokratia, vuõiggâdvuõttriikk da 
ooumažvuõiggâdvuõđi ciistâst âânnmõʹšše. Halltõs lij čõnnõõttâm oouʹdeed 
õõutverddsažvuõđ da čårsteʹmesvuõđ di tuejjeed tuâj rasiism ǩieʹppeem diõtt. 
Tän tuõjju halltõs haaʹlad čõõnted pukid lääʹdd õhttsažkååʹddest. Puk vuäiʹtte 
leeʹd mieʹldd raajjmen Lääʹddjânnam, koʹst juõʹǩǩkaž vuäitt jieʹlled staanâst da 
primmum ooumžen. 

Halltõs oudd eeʹttiǩ-kådda teâttouddmõõžž õõutverddsažvuõđ da 
čårsteʹmesvuõđ lââʹzztem diõtt. Teâttouddmõš nuäjjââtt halltõsprograʹmme da 
oouʹdab halltõõzzi tuejjeem tuõjju. Pueʹtti halltõõzz vuäiʹtte nuäjjõõttâd tõõzz 
tuâjsteez. Õõutverddsažvuõtt, čårsteʹmesvuõtt da rasiism jaukkummuš õõlǥte 
tååimaid, täʹbbe da jâđđa. Ij ni õhtt halltõs tueʹjjed maaiʹlm valmmšen. Juõʹǩǩ 
halltõõzzâst lij õõlǥtemvuõtt tuejjeed pueʹrmõõzzâs. 

Lääʹddjânnam raavâsvuõtt lij histoorlânji leämmaž, što leäʹp siõm riikkân 
silttääm kaunnâd õhttsaž suõm. Jeeʹres miõl leʹddi oummu lie čaakkâm 
seämma pååʹrd pirr. Sääʹnnväʹlddvuõđ teâuddjummšest demokraattlaž 
õhttsažkååʹdd tääʹrǩes ärvvan ââʹnet huõl. Âlgg vueiʹtted saǥstõõllâd vaiʹǧǧes 
aaʹššin še. Ministeeʹrin, eeʹttiǩ-kåʹddniiʹǩǩin da jeeʹres poliittlaž toiʹmmjeeʹjin lij 
jeäʹrab jõnn vasttõs täʹst – peʹce õhttsažkååddlaž saǥstõõllâmtoobdâlm 
tuejjummšest, še tõʹst, što ââʹnnep ciistâst kueiʹmm kueiʹmmen. Kõõrummuž da 
vuâsttlõõžžipiijjâm sâjja âlgg ooccâd õhttsaž puuʹtt.  

Lääʹdd õhttsažkååʹddest lie čårsteei fiʹttjõõzz da rajjâz, ouddmiârkkân 
reâuggmarkknin da škooultõõzzâst, koid âlgg muʹtted. Muuttâs ooudald veârnai 
õhttsažkååddlaž saǥstõõllmõõžž da tõʹst šõddi tååimaid. Tõõzz tät halltõs lij 
vaalmâš.  

Teâttouddmõš ainsmâtt, što eeʹttiǩ-kåʹdd vuäitt čõõđted vuâđlaž 
parlamentaarlaž saǥstõõllmõõžž halltõõzz liinjâst da plaanin 
õõutverddsažvuõđ, tääʹssäärv da čårsteʹmesvuõđ oouʹdummšest lääʹdd 
õhttsažkååʹddest.  

Teâttouddmõõžž valmštõõllmest leät kuullâm veiddsânji nuʹtt čueʹtt 
toiʹmmjeeʹjed meerlažõhttsažkååʹdd eeʹttkõʹsttjid, tuʹtǩǩeeʹjid da jeeʹres 
kõskksaž toiʹmmjeeʹjid. Kuullâmpooddi vuâđald leät tääʹrǩtam juʹn ääiʹjben 
halltõsprograammâst suåppum tååimaid. Teâttouddmõš lij juõkkum kueiʹt 
vuässa, koin vuõssmõs oudd tuâǥǥažteâđaid da kovvad halltõõzz liinj di nuʹbb 
vueʹss ääʹvad konkreettlubun halltõõzz tååimaid. Teâttouddmõõžž 
väʹlddvuâmmšõssân lij rasiism tuâsttam da jeeʹres õõutverddsažvuõđ 
ǩiõččâmkuuʹlmid ǩiõttʼtõõlât tåʹlǩ ooccanj. Teâttouddmõõžž konkretisââʹstet 
tåimmprograammin.  

Rasiism fiʹttõõzz halltõs fiʹttai nääiʹt: 

Rasismm vuâđđââvv oummui leʹbe ooumažjoouki meäʹrtõõllma 
vueʹlbužärvvsiʹžžen ouddmiârkkân eetnlaž alggveär, leʹšǩǩeeuʹn, meerlažvuõđ, 
kulttuur, jieʹnnǩiõl leʹbe åskldõõǥǥ vuâđald. Rasismm vuäitt õčndõõttâd 
õhttsažkååʹddest čårsteei normmân leʹbe tuejjeem tääʹzz tåimman 
ouddmiârkkân reâuggjieʹllmest. Rasismm vuäitt čuäjtõõttâd oummui da joouki 
kõõskâst čårsteei jälstõõttmõššân. Oummui da joouki kõskksaž 
ouddkäddmõõžž da jââkkasvuõđ pââll vuäiʹtte toiʹmmjed šõddâmvuâđđan 
rasiʹsmme. Rasismm šõddad jeeʹresärvvsažvuõđ da pååʹmhâtt tõn ǩiõččlõʹstti 
oummui lââʹssen obb õhttsažkååʹdd. 

1.1  Lääʹddjânnam lääʹjjšiõttummuš lij 
obbvuõttân šiõǥǥ tääʹzzest 

Lääʹddjânnam lääʹjjšiõttummuš oudd šiõǥǥ vuõiggâdvuõđlaž vuâđ 
õõutverddsažvuõđ oouʹdummša. Lääʹddjânnam lij jiijjâs historiast leämmaž 
ooudâstjooʹtti õhttsažkååddlaž tääʹssäärv, vuõiggâdvuõttriikk da oummu 
ooumažnallšem jieʹllem oudldõõzzi pueʹrummšest. Tät äʹrbb õõlǥat halltõõzz 
tõn õõutverddsažvuõtt- da tääʹssärvvtuâjast.  

Vuâđđlääʹjj mieʹldd oummu lie õõutverddsa lääʹjj ooudâst. Ij ni ǩeän vuäǯǯ 
primmsallaš vuâđtää piijjâd jeeʹres sâjja sooǥǥpeäʹl, ââʹjj, alggveär, ǩiõl, 
åskldõõǥǥ, väimmjurddi, vuäinalm, tiõrvâsvuõttvueʹjj, lääʹmesvuõđ leʹbe 
ooumže õhttneei jeeʹres määin vuâđald. Vuâđđlääʹǩǩ tuâtt še, što säʹmmlain 
alggmeeran di romaanin da jeeʹres jooukin lij vuõiggâdvuõtt tuõʹllʼjed da 
oouʹdeed jiijjâz ǩiõl da kulttuur. Õõlmâs väʹldd âlgg staanâd 
vuâđđvuõiggâdvuõđi da ooumažvuõiggâdvuõđi teâuddjummuž.  

Õõutâst Lääʹddjânnam čõõnni meeraikõskksaž 
ooumažvuõiggâdvuõttsuåppmõõžživuiʹm vuâđđlääʹǩǩ täʹǩǩad vuõiggâdvuõđ 
õõutverddsažvuõʹtte pukid, huõlǩani tõʹst, mõõn jouʹǩǩe leʹbe uuʹccbõʹsse 
ooumaž možât kooll. Uuʹccbõõzzid kuulli oummuid âlgg täʹǩǩeed vueiʹttemvuõđ 
õõutverddsaž vuässadvuõʹtte – nuʹtt škooultõõzzâst, reâuggjieʹllmest ko muđoi 
še õhttsažkååʹddest. Vuâđđ- da ooumažvuõiggâdvuõđ koʹlle nuʹtt jäänbõʹsse 
ko še uuʹccbõõzzid.  

Tääʹssärvvlääʹǩǩ ǩeâldd čårstummuž sooǥǥpeäʹl da õõutverddsažvuõttlääʹǩǩ 
jeeʹres ooumže õhttneei määinai vuâđald. Lääʹjjšiõttummuž leät eiʹdde 
tääʹrǩtam ouddmiârkkân reâuggjieʹllemčårstummša kässjõõttmõõžž viõuseem 
diõtt. Lââʹssen õõutverddsažvuõđ, tääʹssäärv da čårsteʹmesvuõđ 
oouʹdummšest šiõttõõlât määŋgain jeeʹres laaʹjjin da asetõõzzin. 
Reäkkõslääʹǩǩ ǩeâldd reâuggčårstummuž ouddmiârkkân nääʹl leʹbe åskldõõǥǥ 
vuâđald di stään åskkrääuh, mii vuäitt vueiʹtlvâʹstted ouddmiârkkân Biblija da 
Koraan õõlmâs puäʹlddem ǩeâlddmõõžž. 

Halltõs ǩeäčč, kuullâmpooddid nuäjjõõđeeʹl še, što lääʹjjšiõttummuš lij meeʹst 
obbvuõttân šiõǥǥ tääʹzzest. Õõutverddsažvuõđ teâuddjummšest õlmmsa 
pueʹtti vääʹn vuâđđâʹvve jäänab lääʹjjšiõttummuž vännas teâuddjummša da 
vuåppmõʹšše. Halltõõzz tååim teäddne tiʹnt-aa tõid tååimaid, kooivuiʹm 
õõutverddsažvuõđ da tääʹssäärv teâuddjummuž vueiʹtet tuejjeem tääʹzzest 
oouʹdeed. Lääʹjjšiõttummšest lie luâđlânji kuuitâǥ õinn måtam oouʹdeemtaarb.  

1.2  EU:st da meeraikõskksaž tuâjstes 
Lääʹddjânnam juätkk kuʹǩesäiggsaž 
linjstes 

Euroopp unioon lij Lääʹddjânnam tääʹrǩmõs poliittlaž da tällõõzzlaž raamm da 
ärvvõõutstõs. Unioon vuâđđan leʹddi äärvaid meäʹrtõõlât Euroopp unioonâst 
tuejjuum suåppmõõžž (SEU) 2 artiklast. Tõk lie ooumažäärv ciistâst âânnmõš, 
frijjvuõtt, meerväʹldd, tääʹssärvv, vuõiggâdvuõttriikk da ooumažvuõiggâdvuõđi 
ciistâst âânnmõš, mieʹldd looǥǥeeʹl uuʹccbõõzzid kuulli oummui 
vuõiggâdvuõđid.  

Lääʹddjânnam lij tiuʹdde piijjâm õõutverddsažvuõđ oouʹdeei EU 
lääʹjjšiõttummuž. EU:st saǥstõõlât ååʹn õõutverddsažvuõttlääʹjjšiõttummuž 
raʹvvjummšest. Õõutverddsažvuõttdirektiiv, tääʹssärvvorgaanid kuõskki direktiiv 
da puärrazvuõđ tobdstummuž kuõskki asetõseʹtǩǩõs lie valmštõõllâm vueʹlnn. 
Lääʹddjânnam vaaikat aktiivlânji täi pueʹtti siiskõʹsse da väldd lokku 
halltõsprograamm täävtõõzzid EU-vaaiktummuž viõusummšest.  

Unioonâst Rasiism da jâkkooumažvââʹj vuâsttsaž raammtuʹmmstõk taʹrjjad 
õõlmâs raamid. Lââʹssen čõõđtet määŋgaid strategiaid, kook raʹvvje rasiism 
vuâsttsaž tuâj da õõutverddsažvuõđ. Täk lie EU rasismmtuâsttmõõžž 
tåimmplaan 2020–2025, EU ooumažvuõiggâdvuõđid da demokratia kuõskki 
tåimmplaan 2020–2024, Sooǥǥpieʹll- da seksuaaluuʹccbõõzzid ǩiõttʼtõõlli 
(HLTBIQ) strategia 2020–2025 da EU antisemitiism vuâsttsaž strategia 2021–
2030. Komissio äjšmâtt še vuäzzlažriikkid jiijjâz meersaž strategiaid. EU:st lie 
še määŋg teäggteminstrumeeʹnt, koid Lääʹddjânnam lij äuʹǩǩääm tuâjstes.  

EU vuâđđvuõiggâdvuõttkonttâr mieʹldd rasismm leäi eeʹjj 2022 õinn tuõttšõs 
vaʹǯǯtõs obb EU:st.1 EU raportt pohtt ouʹdde huõl lâssneei neeʹttest šõddâm 
vââʹjjsaaǥǥâst. 

Lääʹddjânnam lij seämma vuâđđjurddjid jääʹǩǩteeʹl kuullâm da kooll tän 
halltõõzz ääiʹj še tõn EU-riikki jouʹǩǩe, kååʹtt rääjj unioon, koʹst 
õõutverddsažvuõđ oouʹdeet da rasiism tuâstat. Lääʹddjânnam teäddad 
sooǥǥpieʹli tääʹssäärv, õõutverddsažvuõđ da čårsteʹmesvuõđ oouʹdummuž di 
rasiism vuâsttsaž tuâj EU åålǥlaž toiʹmmjummšest. 

  

                                                
1 https://fra.europa.eu/sites/default/files/fra_uploads/fra-2023-fundamental-rights-
report-2023-opinions_en.pdf   

Lääʹddjânnam lij vueʹsspieʹllen kõskksaž Õhttõõvvâm meerkooʹddi da Euroopp 
suåvtõõzz ooumažvuõiggâdvuõttsuåppmõõžžin da lij tõi mieʹldd õõlǥtum 
ââʹnned ciistâst, suõjjled da tiuʹdde piijjâd puki ooumažvuõiggâdvuõđid 
õõutverddsânji da ni ǩeän čårsteǩani. Suåppmõõžž vuâđđâʹvve oummui 
õõutverddsažvuõđ da čårsteʹmesvuõđ vuâđđjurddjid2. Suåppmõõžž meäʹrte 
oummu leʹbe še narodjoouk vuõiggâdvuõđid miniimtääʹzz. Pueʹrab suej vueiʹtet 
taʹrjjeed meersaž vuâđđvuõiggâdvuõđivuiʹm da lääʹjjšiõttummšin. 
Lääʹddjânnam raportâstt ooumažvuõiggâdvuõttsuåppmõõžži 
tiuʹddepiijjmõõžžâst mieʹrrkõõski da vuäǯǯ čõnnsâʹttem 
suåppmõšvuåppâmorgaanin siâzztõõzzid.  

Tän teâttouddmõõžž äʹššvuuʹd kuõskki siâzztõõzzin, koid Lääʹddjânnam lij 
vuäǯǯam mõõnniääiʹj, puäʹtte ouʹdde täk tuejjeei:   

• čårstummuž tuâsttmõõžž vuõiggâdvuõđlaž da institutionaalʼlaž 
raam raʹvvjummuš; ooumažvuõiggâdvuõttpeâmm, 
õõutverddsažvuõttpeâmm di peâmm, kååʹtt väldd lokku 
sooǥǥpeäʹl, lââʹzztummuš da oouʹdummuš; 

• rasiistlaž, homofooblaž, seksiistlaž, neezzanvâjjõsmiõllsaž da 
muđoi sooǥǥpeäʹltõõvvâm vââʹjjsaaǥǥ tuâsttmõš nuʹtt neeʹttest ko 
tõn åålǥpeäʹlnn še; 

• tuõttääššlaž tääʹssäärv teâuddjummuž cõgldõõzz da vaʹǯǯtõõzz 
reâuggjieʹllmest; di 

• õhttsažkååʹdd rajjsin leʹddi čårstummuš, kååʹtt puätt ouʹdde jm. 
neezznid tuejjuum viõkkvääʹldest di säʹmmlai, romaani, lääʹmes 
oummui, seksuaal- da sooǥǥpieʹlluuʹccbõõzzid kuulli oummui da 
ålggjânnamtuâkksaž oummui čårstummšen. Måtmešt jeeʹres 
čårstemvuâđ še mâʹnne ruõʹsse kõskkneez, koozz âlgg ǩiiddted 
jeäʹrab vuâmmšummuž.  

Jeäʹrben vââʹjjsaaǥǥ cõggmõš lij pâjjnam tääʹrǩmõssân mââimõs siâzztõõzzin.  

Lääʹddjânnam ålgg- da staanvuõttpolitiikk vuâđđan lie 
vuõiggâdvuõttriikkprinsiipp, ooumažvuõiggâdvuõđ, tääʹssärvv da demokratia. 
Meeraikõskksaž tuâjstes halltõs juätkk Lääʹddjânnam kuʹǩesäiggsaž liinjâst, 
kååʹtt lij kovvuum jeäʹrbi mieʹldd ooumažvuõiggâdvuõttpoliittlaž 
čiõlǥeemtuâjast3. Tõʹst teäddeet õõutverddsažvuõđ, sooǥǥpieʹli tääʹssäärv da 
vuässõõttâmvuõiggâdvuõđi raʹvvjummuž.  

                                                
2 https://um.fi/ihmisoikeussopimukset-ja-raportit   
3 http://urn.fi/URN:ISBN:978-952-383-971-7   

Lääʹddjânnam lij ÕM:i ooumažvuõiggâdvuõttsuåvtõõzz vuäzzlaž eeʹjj 2024 
loopp räjja di tåimm Etyj da Tâʹvvjânnmi ministersuåvtõõzz saaǥǥjååʹđteeʹjen 
2025. Täk meeraikõskksa rool šõddee vueiʹttemvuõđid vaaikteei 
määŋgkõskksaž õhttsažtuõjju ooumažvuõiggâdvuõđi oouʹdummšest da 
suõjjlummšest. 

1.3  Halltõõzz linjj da halltõsprogramm 
Halltõsprogramm lij muuttâsprogramm, koon kõskksa vuâđđjurddi lie, što 
põrggmõš da reâuggmõš kaʹnnte da päʹlǩǩee. Reâuggmõš lij vueʹssen 
viõkkšõs jeälõõttmõõžžâst. Puki narodjoouki reâuǥlažvuõtt-tääʹzz kaaggât 
oođeeʹl reâuggmarkknid da puʹrǧǧeeʹl vuõʹjjid, kook jie äjšmââʹtt väʹldded reâuǥ 
vuâstta. Jânnmasiʹrddjid da jânnmasiʹrddituâkksaž oummid vueiʹnet 
määŋghämmsaž da aktiivlaž toiʹmmjeeʹjen. Juõʹǩǩ Lääʹddjânnmest jälsteei 
oummust lie peʹce vuõiggâdvuõđ, še õõlǥtõs vuässõõttâd õhttsažkååʹdd 
raajjmõʹšše. 

Halltõs lij čõnnõõttâm oouʹdeed jeeʹres joouki da oummui õõutverddsažvuõđ 
veiddsânji. Čårstummuž ij vueiʹt priimmâd. Rasiʹsmme ij õõlǥ uʹvdded 
Lääʹddjânnmest sââʹj.  

Halltõs reâugg tääʹssäärv da čårsteʹmesvuõđ ouʹdde halltõsprograammâst 
õõutâst pââjas pijjum vuâđđjurddji meâldlânji. Halltõsreâuggmest lij 
nolltoleranss rasiʹsmme. Halltõs da tõn juõʹǩǩ minister čåuddâʹtte rasiismâst da 
vuâsttlâʹstte juõʹǩǩnallšem ruõbddjuurdčummuž di čõnnâʹtte jiijjâz reâuggmest 
aktiivlaž tuõjju rasiism vuâstta nuʹtt Lääʹddjânnmest ko še meeraikõskksânji. 4  

Halltõsprogramm linjjad õõutverddsažvuõđâst nääiʹt: 

Lääʹddjânnam oouʹdad demokratia, vuõiggâdvuõttriikkprinsiipp di vuâđđ- da 
ooumažvuõiggâdvuõđi teâuddjummuž. Naʹddjõõzz õhttsažkåʹdd da šiõǥǥ 
narodkõskkvuõđ šâʹdde tõʹst, što Lääʹddjânnmest juõʹǩǩkaž vuäitt luõʹttjed 
vuõiggâdvuõđees teâuddjummša, sooǥǥpieʹli tääʹssarvvu da 
õõutverddsažvuõʹtte lääʹjj ooudâst, čårsteʹmesvuõʹtte da vueiʹttemvuõđid 
vaaikted jieʹllmes potta.  

                                                
4 https://valtioneuvosto.fi/-//10616/hallituspuolueiden-puheenjohtajien-
julkilausuma11.7.2023   

Halltõs reâugg mieʹrrtieʹđeeʹl õõutverddsažvuõđ, tääʹssäärv da čårsteʹmesvuõđ 
oouʹdeem diõtt õhttsažkååʹddest. Pukin lij vuõiggâdvuõtt tobddâd jiijjâz jeäl 
staanʼjen da pueʹrren Lääʹddjânnmest tuâǥǥõõzzâst huõlǩani.  

Puk oummu lie õõutverddsa lääʹjj ooudâst. Ij ni ǩeän vuäǯǯ čårsted sij 
sooǥǥpeäʹl, ââʹjj, eetnlaž leʹbe meersaž alggveär, meerlažvuõđ, ǩiõl, åskldõõǥǥ 
da väimmjurddi, vuäinalm, vââʹjj, tiõrvâsvuõttvueʹjj, seksuaalʼlaž kärŋŋummuž 
leʹbe jeeʹres ooumže õhttneei määin diõtt.  

Pââipeäʹlnn leʹddi aaʹšši lââʹssen halltõsprograammâst lie määŋg tääʹrǩab 
ǩeeʹrj ool piijjmõõžž, kook kuälstâʹvve teâttouddmõʹšše. Ouddmiârkkân 
reâuggjieʹllem vueʹzzeld vuâllaoudstum joouki, mâʹte lääʹmes oummui, 
romaani, jeeʹres jânnmasiʹrddijoouki da jânnmasiʹrddineezzni reâuggjieʹllma 
vuässõõttmõõžž lââʹzztem diõtt čõõđtet tåimmprograamm. Seämmanalla 
ouddmiârkkân täävtõs raʹvvjed puki päärnai čuõvtõõzzlaž vuâđđvuõiggâdvuõđi 
õõutverddsaž teâuddjummuž käunnai halltõsprograammâst. Prograʹmme lij še 
pijjum pââjas, što lääʹmes oummui jiõččmieʹrreem- da ooumažvuõiggâdvuõđid 
di õõutverddsažvuõđ âlgg ââʹnned ciistâst tuʹmmjemtuâjast čõõđ jieʹllem da sij 
aarǥ toiʹmmjemvuõđ âlgg ainsmâʹtted kääzzkõõzzi plaanummšest. 
Halltõsprograamm pukid tän äʹššvoudda õhttneei ǩeeʹrj ool piijjmõõžžid jeät 
looǥǥtõllu teâttouddmõõžžâst tääʹrǩeʹld. Halltõs teâđast gåårdi da vuuʹdi 
jeeʹresnallšem vuõʹjjid. Saǥstõõllmõõžž čårsteʹmesvuõđ oouʹdummšest, mieʹldd 
looǥǥeeʹl segregaatio cõggmõõžž, jueʹtǩet jõnn gåårdi säimmõõzzâst.   

Halltõs tuejjad vaaldâšmsueʹrǧǧraaji rââst mõõnni tääʹssärvvprograamm. Tõn 
linnjummši vuâđald peeiʹvtet da oouʹdeet tääʹssärvvpoliittlaž čiõlǥeemtuâj5 
õhttsaž täävtõõzzid. Halltõs juätkk tuâj neezznid tuejjuum viõkkvääʹld cõggâm 
diõtt. Tät lij õinn õhtt Lääʹddjânnam šuurmõs tääʹssärvv-vaiggâdvuõđin. 
Halltõsprograamm meâldlânji paaʹrnid da åummaid ohjjõõvvi tääʹssärvv-
vaiggâdvuõđid ǩiiddtet vuâmmšummuž jäänab ko ouddâl jeäʹrben nuõrr 
åummai čårrõõttmõõžž cõggâm diõtt. Lââʹssen valmštõõllâm vueʹlnn leʹbe 
toimmupiijjâmnalla lie määŋg jeeʹres prograamm, koin lij õhttvuõtt 
õõutverddsažvuõđ da tääʹssäärv oouʹdummša, ouddmiârkkân Meersaž 
ââʹǩǩprogramm, koʹst âlgg viõusubun väʹldded lokku ââʹǩǩčårstummuž.  

                                                
5 http://urn.fi/URN:ISBN:978-952-383-590-0   

1.4  Halltõs äuʹǩǩad tuâjstes 
Õõutverddsaž Lääʹddjânnam 
-tåimmprograamm 

EU rasismmtuâsttmõõžž tåimmplaanâst oudldeš meersaž tåimmprograammid. 
Lääʹddjânnmest tät tåimmprogramm lij eeʹjj 2021 valmštõõvvâm Õõutverddsaž 
Lääʹddjânnam6. Programm vuâđđõõvi vueʹǩǩärvvtõõllmõʹšše, koon vuâđald 
piʹjješ kääuʹc täävtõõzz da 52 tåimmad. Tååim lie âlddsin obbnes čõõđ vikkum, 
leâša täävtõõzz lie õinn ääiʹjpoddsa.  

Teâttouddmõõžž valmštõõllâm õhttvuõđâst čõõđtum kuullâmpooddin pueʹtte 
ouʹdde määŋg vuâra täk ǩiõččâmkuuʹlm:   

• Õhttsažkååʹdd jeeʹresärvvsen tuejjeei rajjsi puʹrǧǧummuš
reâuggmarkknin da jeeʹresåʹrnn õhttsažkååʹddest,

• šiõǥǥ narodkõskkvuõđi raʹvvjummuš,

• reâuggmarkknid piâssmõõžž kõskksaž miârktõs,

• rasiism kuõskki teâttvuâđ raʹvvjummuž tarbb da lââʹssen

• lääʹjjšiõttummuž vueʹzzeld muuttâstaarbid eʹtǩǩeeš ooccanj.

Tuâjstes halltõs nuäjjââtt õõutverddsaž Lääʹddjânnam -tåimmprograamm 
valmštõõllmest tuejjuum veiddsõs analyystuõjju da tõn vuâđald tuejjuum 
prograamm täävtõõzzid. Tåimmprograammâst lij čõõđtum ärvvtõõllmõš. 
Ärvvtõõllmõõžž mieʹldd tåimmprograamm teäggtõõzz ij vuäǯǯče håiddad tåʹlǩ 
haʹŋǩǩõsteäggtõõzzin, peʹce poliittla njonnaž õõlǥče vaʹrrjed tõõzz riʹjttjeei 
resuursid. Oouʹdab halltõõzz tåimmprograamm toimmupiijjmõʹšše leʹjješ 
ohjjääm tåʹlǩ ooccanj budjeʹttmieʹrrtieʹǧǧid.  

6 http://urn.fi/URN:ISBN:978-952-259-808-0 

2  Halltõõzz tååim 
Halltõs valmštââll Õõutverddsaž Lääʹddjânnam -tåimmprograamm juätk 
halltõsprograamm vuâđald. Prograamm tuejjummuž, tååimai koordinaatio da 
seuʹrrjummuž tuejjeet väʹlddministeeʹr da riikksuåvtõõzz kanslia jååʹđteʹmen. 
Halltõs ohjjad tååimaid riʹjttjeei resuursid budjeʹttsmiõttmest koollraami seʹst.   

Prograamm tuejjeet vääʹldeeʹl lokku EU rasismmtuâsttmõõžž tåimmplaan 
2020–2025. Halltõs ärvvtââll vueʹjj da juätkktååimai taarb 
pieʹllrääʹjjsmiõttmeʹstes eeʹjj 2025. Juätkktuâj tuejjeet veiddsânji vuässââʹtteeʹl 
da tõʹst äuʹǩǩeet tän teâttouddmõõžž valmštõõllmest čõõđtum kuullâmpooddid. 
Tåimmprograamm juätkk âânn seʹst jeäʹrbi mieʹldd täid tååimaid:  

Õhttsažkååddlaž toobdâlm da saǥstõõllâm, tieʹttemvuõđ lââʹzztummuš, 
šiõǥǥ narodkõskkvuõđ 

1. Väʹlddministeeʹr vuâlla riikksuåvtõõzz kansliaaʹje noorât 
čårstummuž vuâsttsaž silttummuž. Täävtõssân lij 
õõutverddsažvuõđ oouʹdeei veʹrǧǧniiʹǩǩi da jeeʹres toiʹmmjeeʹji 
õhttsažtuâj da koordinâʹsttem viõusummuš. Õõutverddsažvuõđ 
da rasiism kuõskki teâttvuâđ pueʹreet.  

2. Altteet juõʹǩǩ ekksaž õhttsažkååddlaž jorbb pååʹrd 
saǥstõõllmõõžž õõutverddsažvuõđ da čårsteʹmesvuõđ 
oouʹdummšest väʹlddministeeʹr jååʹđteʹmen.   

3. Riikksuåvtõõzz kanslia jååʹđteʹmen altteet rasiism vuâsttsaž 
kampanja. Kampanja viiǥǥât čõõđ õõutâst 
reâuggmarkkânorganisaatioivuiʹm da liikkeem-, kulttuur- di 
meerlažorganisaatioivuiʹm.  

4. Eetnlaž kõskkvuõđi saǥstõõllâmkååʹdd (ETNO) di vuʹvddetnoi 
tuâj raʹvvjet šiõǥǥ narodkõskkvuõđi oouʹdummuž vueʹzzeld.  

5. Vuârrmainstummuž meerlažorganisaatioivuiʹm raʹvvjet. 
Halltõsprograamm meâldlânji halltõs valmštââll 
meerlažorganisaatiostrategia da tõn toimmupiijjâmplaan.   

6. Halltõs tuâstt viõkkšânji tåimmamnaaʹlid, kooivuiʹm viizzlââʹstet 
čårstummša, vainnu, vâjja leʹbe viõkkväldda oummu leʹbe joouk 
vuâstta eetnlaž alggveär, meersažvuõđ, åskldõõǥǥ leʹbe jeeʹres 
vaʹstteei tåbddmiârk vuâđald.   

7. Halltõsprograamm meâldlânji vuâmmšet da tuâstat slävva 
õhttneei viõkkvääʹld.  

8. Veʹrǧǧoummui, suʹvddji da jeeʹres õõlmâs toiʹmmjeeʹji 
systemaattlaž heâmmummuž da vâjjummuž cõõggât da 
ainsmââʹttet riʹjttjeei tuärj tõn ǩiõččlâsttam oummuid. Tät vuäitt 
ââʹnned seʹst ouddmiârkkân tuâjjuʹvddi tååimaid, jõs 
heâmmummuš da väinn šâdd oummu veeʹrj leʹbe tååim vuâđald. 

9. Raʹvvjet pååʹlez ooudpeäʹlnn cõggi tuâj di ooudâs viiǥǥât ânnʼjõž 
määŋgämmtallaš Aaŋkârtoiʹmmjummuž jäänab kaʹttjen da 
pueʹrben toiʹmmjeeʹjen. Nuõrroummui da jeʹŋŋkriminaalvuõđ 
ǩieʹppeem diõtt halltõs veekk čõõđ tååimaid, koid tääʹrǩtet 
juätkktuâjast. Tuâjj kaiʹbbai määŋgämmtallaš silttummuž. 

Peâmm da škooultemriâžldõk di kulttuur, liikkeem- da nuõripolitikk 
10. Vueʹssen vaaldâšmsueʹrǧǧraaji rââst mõõnni 

tääʹssärvvprograammâst altteet obb škooultemriâžldõõǥǥ kaʹtti 
tääʹssäärv da õõutverddsažvuõđ oouʹdeemprograamm 2024–
2025. Prograammin tuärjjeet mättstroiʹttli ânnʼjõž 
õõutverddsažvuõtt- da tääʹssärvvplaani tuejjeem tässa 
viikkmõõžž da toimmupiijjmõõžž ouddpeâmm da mättstroiʹttli 
aarǥâst. 

11. Halltõsprograamm meâldlânji kaaggât jânnmasiʹrddituâkksaž 
päärnai vuässõõttâmtääʹzz ouddpiõmmu tõn diõtt, ko tõt tuärjjad 
piârri jeälõõttmõõžž da ǩiõllmättjummuž. Tuejjeet põõššjen 
tääʹssärvvteäggtõõzz mieʹrrteäʹǧǧtääʹzz, koon ââʹnet 
ouddpeâmmast da vuâđđmättʼtõõzzâst. 

12. Halltõs raʹvvai õõutverddsažvuõđ, čårsteʹmesvuõđ da tääʹssäärv 
di ooumažvuõiggâdvuõđi teâuddjummuž liikkummuž, spoort, 
kulttuur da nuõrisueʹrj tååimaivuiʹm. Halltõs teäddad 
jânnmasiʹrddituâkksaž, lääʹmes da jeeʹres uuʹccbõõzzâst leʹddi 
nuõri vuäǯǯmõõžž mieʹldd toiʹmmjummša. Halltõsprograamm 
meâldlânji tuejjeet põõššjen da veeideet Jiõk leäkku õhttu -
toiʹmmjummuž. 

Reâuggjieʹllem õõutverddsažvuõtt da čårsteʹmesvuõtt 
Halltõsprogramm âânn seʹst reâuggjieʹllma õhttneei ǩeeʹrj ool piijjmõõžžid. 
Linnjân lij, što Lääʹddjânnma jeälõõđât reâuǥain.  

13. Oouʹdeet reâuggjieʹllem čårsteʹmesvuõđ, määŋghämmsažvuõđ 
da õõutverddsaž vueiʹttemvuõđid õõutâst 
reâuggmarkkânorganisaatioivuiʹm. Raʹvvjet vueiʹttemvuõđi 
tääʹssäärv. Põõrǥâskääzzkõõzzid jeäʹrbi mieʹldd siiʹsǩââʹttet 
rekrytâʹsttemčårstummuž tuâsttai da 
määŋghämmsažvuõttjååʹđtummuž ooudâs viikki kääzzkõõzzid. 

14. Oouʹdeet jânnmasiʹrddineezzni serddjummuž reâuggmarkknid 
tååimaivuiʹm, kook ǩieʹppee reâuggjieʹllem da karriääʹrohjjummuž 
sooǥǥpieʹll- da eetnlaž stereotypiaid di kook oouʹdee tääʹssäärv 
piârrjin. 

15. Pueʹreet organisaatioi vueiʹttemvuõđid tuärjjeed čårstummuž da 
rasiism ǩiõččlõʹstti tuâjjlai tuâjjpuârastvââjjam jeäʹrbi mieʹldd 
ohjjeeʹl siʹjjid tuärj da äuʹǩǩeeʹl neʹtt- da jeeʹres škooultõõzz 
ämmatniiʹǩǩid. 

Lääʹjjšiõtteem- da čiõlǥtemhaʹŋǩǩõõzz 
16. Säʹmmlai tuõttvuõtt- da suåvâdvuõttkomissio tuâj jueʹtǩet 

halltõsprograamm meâldlânji eeʹjj 2025 loopp räjja. Peeʹlljteʹmes 
oummui da sieʹvvemǩiõllsai komissio tuâj viiǥǥât čõõđ. Halltõõzz 
eʹtǩǩõõzz sääʹmteʹǧǧlääʹjjest uuʹdet halltõsprograamm meâldlânji 
eeʹjj 2023 loopp räjja mõõneeʹst õhttsažtoiʹmmjummšest 
Sääʹmtiiʹǧǧin. 

17. Halltõsprograamm meâldlânji tuâjjlai äuʹǩǩenâânnmõõžž cõggâm 
diõtt čoouǥât miârkteeinalla raŋstõõzzid, koid mieʹrreet 
puästtadâânnmõõžžin, da viõuseet vuåppmõõžž. 

18. Vââʹjjtuâjaid juddlai, musliimi, risttoummi da jeeʹres åskldõkjoouki 
årra cõõggât. Kriminalisââʹstet holokaaust ǩeâlddmõõžž. Vääinai 
reäkkõsǩiõrddji mošttpeeiʹv ääʹljet vieʹttjed meeraikõskksaž nääʹl 
mieʹldd. Seʹlvvtet vuäittmõõžžid aainâs natsiism da kommuniism 
symbooli âânnmõõžž kriminalisâʹsttma, ko tõid ââʹnet jurddsi 
oouʹdummuž täävtõõleeʹl. 

Riikksuåvtõõzz da vaaldâšm jiijjâz tååim 
Riikksuåvtõs viõusad toiʹmmjummšes õõutverddsažvuõđ, tääʹssäärv da 
čårsteʹmesvuõđ oouʹdeem diõtt da tååimai vuåppmõõžž viõuseem diõtt. 

19. Halltõs ǩiõttʼtââll juõʹǩǩ eeʹjj meeraikõskksaž 
ooumažvuõiggâdvuõttvuåppâmorgaani Lääʹddjânnma uʹvddem 
čåuddmõõžžid, tuʹmmstõõǥǥid da siâzztõõzzid di tuʹmmai 
tååimain. 

20. Meeraikõskksaž õhttvuõđin Lääʹddjânnam juätkk kuʹǩes 
äiʹǧǧkõõsk ooumažvuõiggâdvuõttpoliittlaž liinjâs jm. neezzni, 
niõđi, lääʹmes oummui, alggmeerai da sooǥǥpieʹll- da 
seksuaaluuʹccbõõzzi di jeeʹres jeäʹrab čuâccjeei sââʹjest leʹddi 
oummui vuõiggâdvuõđi oouʹdeem da peälštem diõtt. 
Ooudpeäʹlnn peäggtum liinjâs meâldlânji Lääʹddjânnam juätkk še 
EU:st sooǥǥpieʹli tääʹssäärv, mieʹldd looǥǥeeʹl 
jiõččmieʹrreemvuõiggâdvuõđ (SRHR), di seksuaal- da 
sooǥǥpieʹlluuʹccbõõzzid kuõskki aaʹšši oouʹdummuž. 

21. Raʹvvjet mättʼtõs-sueʹrj di pueʹrrvââjjamsueʹrj tuâjjlai 
õõutverddsažvuõđ, sooǥǥpieʹli tääʹssäärv da čårsteʹmesvuõđ 
kuõskki silttummuž.  

22. Äuʹǩǩeet õõutverddsažvuõtt- da tääʹssärvvškooultõõzz poliittlaž 
da veʹrǧǧooumažnjonnši tieʹttemvuõđ lââʹzztem diõtt. 
Õõutverddsažvuõđ da tääʹssäärv oouʹdeet ministeriai 
puäđõsohjjummšest. 

23. Riikksuåvtõs ǩiiddat tuâjjuʹvddjen jeäʹrab vuâmmšummuž 
õõutverddsaž vueiʹttemvuõđid da määŋghämmsažvuõʹtte jeäʹrbi 
mieʹldd rekrytâʹsttmest da tuâjjpäiʹǩǩiʹlmmtõõzzin. Täävtõssân lij 
šõddeed õõutverddsaž oudldõõzzid jeeʹres uuʹccbõsjooukid 
kuulli oummuid reâuggooccmest. Halltõsprograamm meâldlânji 
anonyym rekrytâʹsttem ǩiččlõddmi puuʹtʼtem teâđ äuʹǩǩeet. 


